
1 Cyflwyniad
Defnyddio’r ddogfen hon
Mae’r nodyn canllaw hwn ar gyfer Swyddogion Canlyniadau yn etholiadau Cynulliad Cenedlaethol Cymru i’w ddefnyddio yn ystod y broses enwebu.

Dylid ei ddarllen gyda:

· Ein modiwlau cyfarwyddyd ar gyfer etholiadau cyfun gyda’r refferendwm ar gyfer pleidleisio ar 5 Mai 02011
· Ein ffurflenni enwebu ar gyfer etholiadau Cynulliad Cenedlaethol Cymru
2 Cyflenwi’r gofrestr i ymgeiswyr
Mae’r canlynol â hawl i dderbyn copi am ddim o’r gofrestr lawn (etholaeth neu ranbarth fel bo’n briodol):
· aelodau o Gynulliad Cenedlaethol Cymru (am y cyfan neu ran o’r etholaeth neu ranbarth maent yn eu cynrychioli)
· ymgeiswyr etholaeth (ymgeiswyr annibynnol a chynrychiolwyr pleidiau)
· ymgeiswyr rhanbarthol unigol
· asiant etholiadol grŵp o ymgeiswyr rhestr plaid ranbarthol
· unrhyw berson a enwebir gan swyddog enwebu cofrestredig plaid wleidyddol gofrestredig – er mai dim ond un person y gellir ei enwebu yng nghyswllt yr un blaid wleidyddol gofrestredig a’r ardal gofrestru
Yn yr etholiadau i Gynulliad Cenedlaethol Cymru, bydd person yn dod yn ymgeisydd naill ai:
· ar y diwrnod olaf ar gyfer cyhoeddi hysbysiad o etholiad os ydyn nhw, neu eraill, ar neu cyn y diwrnod hwnnw wedi datgan eu hunain i fod yn ymgeisydd yn yr etholiad
· fel arall, ar y diwrnod y mae nhw, neu eraill, yn datgan eu hunain i fod yn ymgeisydd neu ar y diwrnod y cyflwynir eu papurau enwebu (pa un bynnag sydd gyntaf)

Rhaid i ymgeiswyr wneud cais ysgrifenedig am y gofrestr. Dylech dynnu sylw ymgeiswyr at y cyfyngiadau cyfreithiol sy’n berthnasol i ddefnydd y wybodaeth yn y gofrestr etholiadol lawn. 

Cyn gynted ag y derbynnir y cais ysgrifenedig a bod y person hwnnw yn neu wedi dod yn ymgeisydd, rhaid iddynt gael copi o’r gofrestr cyn gynted ag y mae hynny’n ymarferol fel y gallant ddefnyddio’r gofrestr i helpu gyda’u hymgyrch.

Cyflenwi’r gofrestr i bleidiau gwleidyddol cofrestredig
Gall plaid wleidyddol gofrestredig ofyn am gopi o’r gofrestr lawn ar unrhyw adeg drwy’r flwyddyn. Nid yw eu hawl i gael copi o’r gofrestr yn ddibynnol ar pryd mae etholiadau’n digwydd neu ble mae ganddynt hanes o sefyll.

3 Canllaw i ymgeiswyr ac asiantiaid
Briffiadau
Dylech gynnal briffiadau i ymgeiswyr ac asiantiaid cyn yr etholiad ac rydym wedi darparu templed PowerPoint y gellwch ei ddefnyddio i’r pwrpas hwn. Efallai bod ymgeiswyr ac asiantiaid nad ydynt wedi bod drwy’r broses o sefyll am etholiad o’r blaen. Byddant angen eich cymorth i ddeall y broses ragnodedig a rheoledig iawn. Trwy friffio ymgeiswyr ac asiantiaid mor gynnar â phosib yn y broses a darparu’r holl wybodaeth berthnasol, gellwch eu helpu i osgoi problemau i’r dyfodol sy’n deillio o ddiffyg ymwybyddiaeth o’r gofynion.

P’un a ydych yn defnyddio ein PowerPoint ni neu’n cynhyrchu eich un eich hun, dylai eich sesiwn briffio gynnwys y canlynol:

· y broses enwebu 
· cymwysiadau ac anghymwysiadau
· terfynau amser
· rheolau cyflwyno
· defnydd enwau cyffredin
· defnydd enwau plaid a disgrifiadau cofrestredig
· dulliau o gyflenwi’r ernes o £500 
· amserlen yr etholiadau 
· Cod ymddygiad ar ymdrin â phleidleisiau drwy’r post
· penodi asiantiaid (yn cynnwys asiantiaid pleidleisio drwy’r post, pleidleisio a chyfrif)

· yr hyn i’w ddisgwyl ar y diwrnod pleidleisio
· yr hyn i’w ddisgwyl yn agoriad y pleidleisiau drwy’r post
· yr hyn i’w ddisgwyl yn y cyfrif
· gofynion gwasgnod 
· rheolau gwariant ymgeiswyr a’r etholaeth gyfan sydd eu hangen er mwyn i ymgeiswyr a phleidiau gyfrifo eu cyfyngiad gwariant
· unrhyw drefniadau lleol
Dylech hefyd ystyried efallai fod gan ymgeiswyr ac asiantiaid anghenion mynediad penodol ac felly bod angen i’r canllaw gael ei gynhyrchu mewn print bras neu fformat arall fel Braille neu glywedol, neu mewn iaith heblaw Saesneg neu Gymraeg. Dim ond yn Saesneg a Chymraeg y gellir cynhyrchu ffurflenni enwebu. 

Cyfyngiadau gwariant i ymgeiswyr
Cyflenwad ffigyrau etholaeth i ymgeiswyr 

Cyfyngir gwariant ymgeiswyr mewn etholiad Cynulliad Cenedlaethol Cymru. Dylech, yn eich briffiadau ac yn eich pecyn enwebu, gynnwys y ffaith fod rheolau y mae’n rhaid eu dilyn wrth gyfrifyddu ar gyfer y gwariant a wneir ganddynt a rhaid cynnwys neu gysylltu â chanllaw’r Comisiwn Etholiadol ar y mater hwn.

Dylech ddarparu ffigwr cywir i’r ymgeisydd o faint o etholwyr sydd â’r hawl i bleidleisio yn etholiadau Cynulliad Cenedlaethol Cymru ar ddiwrnod olaf hysbysiad yr etholiad fel y gall yr ymgeiswyr a phleidiau gyfrifo eu cyfyngiadau gwariant yn gywir.
Y broses enwebu
Cyhoeddi hysbysiad o etholiad
Mae cyhoeddi hysbysiad yr etholiad yn cychwyn y cyfnod enwebu. Rhaid i chi gyhoeddi hysbysiad yr etholiad (etholaeth a rhanbarthol) heb fod yn hwyrach na’r pumed diwrnod gweithio ar hugain cyn yr etholiad. Fodd bynnag, cewch gyhoeddi’r hysbysiadau ynghynt, i roi rhagor o amser ar gyfer cymryd enwebiadau.

Diffiniad cyhoeddi
Mae cyhoeddi yn golygu, fel isafswm, postio mewn man amlwg yn yr etholaeth (e.e. swyddfeydd yr awdurdod lleol, hysbysfyrddau, llyfrgelloedd ac adeiladau cyhoeddus eraill). Dylech hefyd ddefnyddio dulliau eraill, yn cynnwys gwefan yr awdurdod lleol, i hwyluso mynediad haws i’r hysbysiadau ar gyfer unrhyw bersonau â diddordeb, yn cynnwys pobl anabl. Dylid hefyd creu dolen o dudalen flaen gwefan yr awdurdod lleol i’r tudalennau hynny sy’n cynnwys gwybodaeth am broses yr etholiad.

Mae’r diffiniad cyhoeddi hwn yn berthnasol i’r holl hysbysiadau sy’n cael eu creu yn yr etholiad, yn cynnwys:

· Hysbysiad yr etholiad

· Datganiad ynghylch y personau a enwebwyd i’r etholaeth a rhanbarth, hysbysiad o’r bleidlais a lleoliad y gorsafoedd pleidleisio
· Hysbysiad asiantiaid
· Hysbysiad o’r canlyniad
Dylai’r holl hysbysiadau a gyhoeddwyd gan y Swyddog Canlyniadau gynnwys gwasgnod. 

Rhaid i hysbysiad yr etholiad gynnwys yr wybodaeth ganlynol:

· Y man a’r adegau y gellir dosbarthu’r papurau enwebu, ac y gellir cael y papurau enwebu 

· Dyddiad y bleidlais os oes cystadleuaeth yn yr etholiad 

· Y trefniadau ar gyfer talu’r ernes trwy drosglwyddo arian yn electronig (dylai hefyd nodi bod arian parod a drafft banc yn dderbyniol)

· Y dyddiad y mae’n rhaid i geisiadau ar gyfer pleidleisiau absennol (yn cynnwys dirprwyon brys) gyrraedd y Swyddog Cofrestru Etholiadol er mwyn bod yn effeithiol ar gyfer yr etholiad

Dylai’r cyfeiriad ar gyfer dosbarthu papurau enwebu gynnwys yr union gyfeiriad, yn cynnwys rhif unrhyw ystafell. Bydd hyn yn osgoi unrhyw amheuaeth ar gyfer unrhyw enwebiadau a gyflwynir yn agos at y dyddiad cau. Dylid hysbysu’r staff derbynfa yn swyddfeydd yr adeilad na ddylent dderbyn papurau enwebu. 

Y gofrestr pleidiau gwleidyddol 

I gael gwybodaeth ddiweddar am bleidiau gwleidyddol, disgrifiadau cofrestredig ac arwyddluniau cofrestredig, dylai Swyddogion Canlyniadau edrych ar y gofrestr pleidiau gwleidyddol ar wefan y Comisiwn Etholiadol yn: http://registers.electoralcommission.org.uk/regulatory-issues/regpoliticalparties.cfm
Yn unol â PPERA gall dileu neu ddiwygio unrhyw ddisgrifiadau cofrestredig ddod i rym hyd at ac yn cynnwys y diwrnod cyn dyddiad cyhoeddi hysbysiad yr etholiad (noder: nid dyma’r diwrnod olaf y bydd cyhoeddi hysbysiad yr etholiad yn bosibl ond diwrnod gwirioneddol cyhoeddi). Ar ôl y pwynt hwnnw, nid yw unrhyw newidiadau neu ddileadau i unrhyw un o ddisgrifiadau’r blaid yn berthnasol ar gyfer yr etholiad hwnnw. Gall pleidiau gwleidyddol newid eu manylion cofrestredig eraill, yn cynnwys enw ac arwyddluniau’r blaid, ac ychwanegu unrhyw ddisgrifiad newydd os oeddent yn flaenorol wedi cofrestru llai na 12 ar unrhyw adeg nes bod yr enwebiadau’n cau.

Sut y defnyddir disgrifiadau ac enwau plaid
Pan fydd ymgeisydd yn sefyll ar ran plaid wleidyddol gallant ddefnyddio naill ai enw cofrestredig y blaid neu un o ddisgrifiadau cofrestredig y blaid. Gellir defnyddio’r cyfieithiad cofrestredig o enw’r blaid neu ddisgrifiad neilltuol yn ychwanegol at enw’r blaid neu ddisgrifiad.

Mae’n rhaid i’r ymgeisydd neu blaid gyflenwi tystysgrif awdurdodi gan y blaid sy’n caniatáu i’r ymgeisydd 

ddefnyddio naill ai ddisgrifiad cofrestredig penodol neu enw’r blaid, neu sy’n caniatáu i’r ymgeisydd ddewis disgrifiad cofrestredig neu enw’r blaid. 

Rhaid i chi wirio fod y disgrifiad neu enw’r blaid ar y papur enwebu wedi ei gofrestru gan gyfeirio at gofrestr pleidiau gwleidyddol y Comisiwn sydd ar ein gwefan.

Rhaid i chi gynnwys enw’r blaid neu ddisgrifiad a ddewiswyd ar y datganiad personau a enwebwyd ac ar y papurau pleidleisio.
Os oes gennych unrhyw ymholiadau ynghylch cofrestru pleidiau gwleidyddol, dylech gysylltu â Swyddfa Cymru’r Comisiwn Etholiadol.

Cymwysterau ymgeisyddiaeth
Gall ymgeiswyr ddod atoch i holi am gyngor ynghylch eu cymhwysedd i sefyll am etholiad i Gynulliad Cenedlaethol Cymru neu i holi am unrhyw anghymwysiadau a allai effeithio ar eu hymgeisyddiaeth. 
Dylech gyfeirio unrhyw ymgeiswyr sy’n gofyn am gyngor ar eu cymwysiadau ac anghymwsiadau i sefyll at Ganllaw y Comisiwn i ymgeiswyr ac asiantiaid.
Ffurflenni y gellir eu defnyddio i enwebu
Gall ymgeiswyr ddefnyddio pa set bynnag o ffurflenni a ddymunant ar gyfer eu henwebu cyn belled â bod y papurau a ddefnyddir yn cynnwys yr holl wybodaeth angenrheidiol.

Nid oes raid i ymgeiswyr ddefnyddio ffurflen enwebu neu gydsynio i’r ffurflen enwebu yr ydych chi’n ei darparu.

Pecyn enwebu
Dylech baratoi pecyn enwebu i unrhyw berson sy’n mynegi diddordeb mewn sefyll ar gyfer etholiad a rhaid gwneud hwn ar gael hefyd i unrhyw berson sy’n mynychu’r cyfeiriad ar gyfer dosbarthu enwebiadau ac yn gofyn am un.

Dylai’r pecyn enwebu gynnwys:

· Y ffurflenni enwebu angenrheidiol fel y’u rhestrir ar wefan y Comisiwn Etholiadol
· copi o Ganllaw i ymgeiswyr ac asiantiaid y Comisiwn
· manylion sut i gael y gofrestr etholiadol a rhestrau pleidleiswyr absennol, yn cynnwys manylion cyswllt y Swyddog Cofrestru Etholiadol
· hysbysiad yn nodi cyfanswm yr etholwyr fel y gall yr ymgeisydd neu blaid gyfrifo faint o arian y gellir ei wario ganddynt yn ystod yr ymgyrch
· unrhyw wybodaeth berthnasol arall
Gellir canfod Canllaw i ymgeiswyr ac asiantiaid y Comisiwn ac ar wariant etholiad ar www.electoralcommission.org.uk/guidance/those-we-regulate/candidates-and-agents. 

Mae’r Comisiwn wedi cynhyrchu templed papurau enwebu sydd ar gael ar www.electoralcommission.org.uk/guidance/resources-for-those-we-regulate/candidates-and-agents/guidance-for-candidates-and-agents-standing-for-election/standing-for-National-Assembly-for-Wales-elections. 

Dosbarthu papurau enwebu
Mae’n rhaid dosbarthu papurau enwebu i’r lleoliad a nodir ac ar yr adegau a’r dyddiadau a nodir ar hysbysiad yr etholiad.

Rhaid dosbarthu papurau enwebu etholiadau etholaeth i’r Swyddog Canlyniadau Etholaeth.
Rhaid dosbarthu papurau enwebu rhanbarthol i’r Swyddog Canlyniadau Rhanbarthol. 

Dylai fod arwyddion clir o fynedfa’r adeilad i’r ystafell sydd wedi ei neilltuo ar gyfer dosbarthu. Dylai’r llwybr hwn, neu ddewis amgen gydag arwyddion priodol, fod yn gwbl hygyrch.

Dim ond chi neu eich staff ddylai ddelio gydag enwebiadau. Dylai staff yr awdurdod lleol, fel staff y dderbynfa, gael manylion yr hyn y dylid ei wneud os yw person yn ceisio dosbarthu papur enwebu iddyn nhw, er enghraifft egluro na ddylent ymdrin â phapurau enwebu ac ni ddylent gynnig eu dosbarthu ond yn hytrach dylent eu cyfeirio atoch chi yn uniongyrchol.

Adegau y gellir dosbarthu papurau enwebu
Rhaid i bapurau enwebu i etholiadau etholaeth a rhanbarthol gael eu dosbarthu erbyn y terfyn amser i ddosbarthu papurau enwebu. 

Pennir bod dosbarthu wedi digwydd pan fo papurau enwebu’n cael eu rhoi’n ffisegol i chi neu ddirprwy penodedig yn y lle a nodir yn yr hysbysiad o etholiad.
Dylech sefydlu system apwyntiadau i alluogi ‘gwiriadau anffurfiol’ o bapurau enwebu cyn iddynt gael eu cyflwyno’n ffurfiol. Ceir rhagor o wybodaeth ynghylch gwiriadau anffurfiol isod.

Gwiriadau anffurfiol
Bwriad gwiriadau anffurfiol yw cynorthwyo’r ymgeisydd ac asiant i gyfranogi yn y broses etholiadol fel, os yn bosib, nad yw camgymeriadau a wneir gan ymgeiswyr ac asiantiaid yn rhwystro etholwyr rhag cael y cyfle i bleidleisio i’r ymgeisydd hwnnw neu’r blaid honno. 
Dylech gynnig gwasanaeth gwirio anffurfiol i’r holl ymgeiswyr a phleidiau a dylai pawb gael cyfle cyfartal i archebu gwiriad anffurfiol. 

Pan rydych yn cynnal gwiriad anffurfiol, dylid ei gwneud yn glir mai’n anffurfiol yr edrychir ar y papurau enwebu.

Dylech ei gwneud yn glir na ellwch gael eich dal yn gyfrifol os ydych yn methu â chanfod camgymeriad neu hepgoriad yn ystod y gwiriad anffurfiol – mae cwblhau’r ffurflenni enwebu yn gywir yn parhau i fod yn gyfrifoldeb ar yr ymgeiswyr ac asiantiaid.
Ar ddiwedd y gwiriad anffurfiol dylech gynnig dychwelyd y papurau enwebu os y nodwyd mater. Os na nodir unrhyw faterion dylech gynnig eu derbyn yn ffurfiol.

Dylech ei gwneud yn glir pryd mae’r papurau enwebu’n cael eu cyflwyno’n ffurfiol. Yn ystod y cam hwn dylech gymeradwyo’r papur gyda’r dyddiad a’r amser dosbarthu ac ar ôl hyn ni ddylid newid, dileu nac ychwanegu at y gwaith papur heblaw gennych chi wrth i chi ymarfer eich pŵer i gywiro mân wallau.

Wrth gynnal gwiriadau anffurfiol dylech:
· Wirio i weld bod pob eitem y mae’n ofynnol ei llenwi wedi cael ei llenwi

· Gwirio bod y disgrifiad ar gyfer ymgeisydd (un nad yw’n ‘independent’ neu’n ‘annibynnol’) yn cyd-fynd â’r enw neu’r disgrifiad ar wefan y Comisiwn a’i fod wedi ei awdurdodi gan y dystysgrif awdurdodi.
· Gwirio bod y papurau enwebu i’r etholaeth a rhanbarth wedi eu cyfrannu gan un person.
· Mynd drwy ddulliau derbyniol i gyflwyno’r ernes ac egluro sut y caiff ei dychwelwyd os nad yw’n cael ei fforffedu.

· Atgoffa’r person sy’n dosbarthu’r papur y byddai’n drosedd rhoi datganiad anwir yn y papurau enwebu.
· Cyhyd â bod dim problemau amlwg yn ymwneud â’r papur enwebu ac os yw’r person yn un o’r bobl a awdurdodir i ddosbarthu papurau enwebu yn ffurfiol, dylent gael y cyfle i gyflwyno’r papurau enwebu yn ffurfiol.
Dylech ddatgan na ellwch roi unrhyw arwydd ar lafar nac yn ysgrifenedig bod papur enwebu yn ddilys nes bod datganiad ynghylch y personau a enwebwyd a datganiad o bleidiau a phersonau eraill a enwebwyd yn cael eu cyhoeddi, ond os penderfynir bod y papur enwebu’n annilys y byddwch yn ceisio cysylltu â’r ymgeisydd a’r asiant trwy bob dull posibl.
Pwy all ddosbarthu’r papurau enwebu?
Dim ond i’r bobl ganlynol y gellir dosbarthu papurau enwebu:

· Yr ymgeisydd
· Asiant etholiad yr ymgeisydd
· Swyddog enwebu cofrestredig plaid wleidyddol gofrestredig (neu rywun gydag awdurdodiad ysgrifenedig i weithredu ar eu rhan)
Nid oes unrhyw ddarpariaeth ar gyfer postio, ffacsio na defnyddio unrhyw ddull electronig arall o ddosbarthu. Os ydych yn derbyn unrhyw enwebiadau yn y ffordd hon, ni ddylech eu derbyn.

Presenoldeb wrth ddosbarthu enwebu
Caiff y bobl ganlynol fynychu dosbarthu papurau enwebu:

· Y Swyddog Canlyniadau a’i staff

· Cynrychiolwyr y Comisiwn Etholiadol neu arsylwyr achrededig
· Person a enwebir fel ymgeisydd
· Asiant etholiad
· Swyddog enwebu cofrestredig
Mae papurau enwebu yn parhau’n ddilys oni bai
· eich bod yn pennu’r enwebiad yn annilys neu 

· bod yr ymgeisydd neu blaid wleidyddol gofrestredig yn tynnu’n ôl cyn y terfyn amser
Ffurf papur enwebu
Mae’n rhaid i bob ymgeisydd ar gyfer yr etholiad etholaeth a’r blaid neu ymgeisydd unigol ar gyfer yr etholiad rhanbarthol gael eu henwebu ar bapur enwebu ar wahân ar y ffurf a nodir yn yr atodiad i reolau’r etholiad neu ar ffurf i’r un perwyl. Mae’r Comisiwn wedi cynhyrchu set o bapurau enwebu. Dylech ddefnyddio’r ffurflenni fel templed ar gyfer eich ffurflenni eich hun.

Manylion ar bapurau i bapurau enwebu 
Enw’r ymgeisydd
Mae’n rhaid rhestru enwau llawn yr ymgeisydd, gyda’u cyfenw gyntaf wedi ei ddilyn gan bob enw arall yn llawn. Yn ogystal, os bydd ymgeisydd yn defnyddio cyfenw neu enw cyntaf gwahanol yn gyffredin, gallant wneud cais i ddefnyddio eu henw(au) cyffredin yn lle eu henwau llawn ar y datganiad ynghylch y personau a enwebwyd a datganiad o bleidiau a phersonau eraill a enwebwyd, hysbysiad y bleidlais a’r papur pleidleisio.

Mae Canllawiau i ymgeiswyr ac asiantau y Comisiwn yn cynghori ymgeiswyr sut i lenwi’r papur enwebu ac yn esbonio’r ffordd y byddai’r cyfuniadau gwahanol o’r blychau enwau a ddefnyddir yn gyffredin wedi eu llenwi neu eu gadael yn wag yn effeithio ar y ffordd y mae eu henw yn ymddangos ar y papur pleidleisio.

Nodir nifer o enghreifftiau o gyfuniadau amrywiol, er nad ydynt yn gynhwysfawr, yn Nhabl 1 isod.

Os yw naill ai’r blwch ‘enw(au) cyntaf a ddefnyddir yn gyffredin’ neu’r ‘cyfenw a ddefnyddir yn gyffredin’ yn cael ei adael yn wag, yna bydd enw cyntaf neu gyfenw’r ymgeisydd, yn dibynnu pa flwch enw a ddefnyddir yn gyffredin sydd wedi ei adael yn wag, yn mynd ar y datganiad ynghylch y personau a enwebwyd a datganiad o bleidiau a phersonau eraill a enwebwyd, hysbysiad y bleidlais ac, yn y pen draw, y papur pleidleisio.

Ble y credwch bod defnyddio unrhyw enw a ddefnyddir yn gyffredin yn debygol o gamarwain neu ddrysu etholwyr, neu os yw’n anweddus neu’n dramgwyddus, nid yw’n ofynnol arnoch ddangos yr enw hwnnw ar y datganiad ynghylch y personau a enwebwyd a datganiad o bleidiau a phersonau eraill a enwebwyd. Mewn achos o’r fath, mae’n rhaid defnyddio enwau llawn yr ymgeisydd ar y datganiad ynghylch y personau a enwebwyd, hysbysiad y bleidlais a’r papur pleidleisio, ac yna rhaid i chi ysgrifennu at yr ymgeisydd yn nodi’r rhesymau dros wrthod caniatáu defnyddio’r enw a ddefnyddir yn gyffredin.

Nid yw unrhyw benderfyniad i wrthod defnyddio’r enw a ddefnyddir yn gyffredin yn gwneud yr enwebiad yn annilys; yr effaith a gaiff yw y bydd enw llawn yr ymgeisydd yn ymddangos ar y datganiad ynghylch y personau a enwebwyd a datganiad o bleidiau a phersonau eraill a enwebwyd, hysbysiad y bleidlais a’r papur pleidleisio. Dylid gwneud y ffaith hon yn glir i’r ymgeiswyr ac asiantiaid, yn enwedig os yw’r enw a ddefnyddir yn gyffredin yn cael ei wrthod.

Nid yw’r ffurflen enwebu yn cynnwys unrhyw ofod ar gyfer rhagddodiaid ac ôl-ddodiaid. Felly, er na fyddai cynnwys unrhyw ragddodiad neu ôl-ddodiad fel rhan o’r enw gwirioneddol yn gwneud y papur enwebu yn annilys, ni ddylid eu trosglwyddo i’r datganiad ynghylch y personau a enwebwyd a datganiad o bleidiau a phersonau eraill a enwebwyd. Dylech weithredu fel pe na bai’r rhagddodiaid neu’r ôl-ddodiaid ar y papur enwebu a pheidio â’u hychwanegu at y datganiad ynghylch y personau a enwebwyd a datganiad o bleidiau a phersonau eraill a enwebwyd pan fydd y rheiny’n cael eu cynhyrchu.

Dylech anfon nodyn i’r ymgeisydd a’r asiant mewn achosion o’r fath ac esbonio na fydd y rhagddodiaid neu’r ôl-ddodiaid hyn yn ymddangos ar y datganiad ynghylch y personau a enwebwyd a datganiad o bleidiau a phersonau eraill a enwebwyd neu’r papur pleidleisio ond nad yw eu henwebiad fel ymgeisydd wedi cael ei effeithio.

Fodd bynnag, nid yw hyn yn berthnasol os yw ymgeisydd posibl wedi cynnwys rhagddodiad, fel Dr neu Syr, yn y blwch enw(au) cyntaf a ddefnyddir yn gyffredin. Yn yr achos hwn, dylid dwyn y rhagddodiad ymlaen i’r datganiad ynghylch y personau a enwebwyd a datganiad o bleidiau a phersonau eraill a enwebwyd a’r papur pleidleisio. Dim ond os ydych yn credu ei fod yn debygol o gamarwain neu ddrysu etholwyr, neu os yw’n anweddus neu’n dramgwyddus y gellir gwrthod enw a ddefnyddir yn gyffredin sydd yn cynnwys rhagddodiad.
Gall person sy’n hysbys yn ôl ei deitl ddefnyddio hwn yn lle eu cyfenw. Er enghraifft, gall ymgeisydd sydd â’r enw Jo Smith mewn gwirionedd, ond sydd â theitl etifeddol, sef y Farwnes Purple, ddefnyddio’r enw Jo Purple fel pe bai’n enw gwirioneddol iddi. Yn yr achos hwn gall yr ymgeisydd ddefnyddio’r enw Jo Purple fel ei henw gwirioneddol heb fod angen llenwi’r blychau enwau a ddefnyddir yn gyffredin.
Weithiau, gall ymgeisydd posibl gyflwyno papur enwebu gydag enw penchwiban neu un sy’n swnio’n annhebygol gan honni mai hwn yw eu henw llawn. Dylech dderbyn unrhyw bapur enwebu o’r fath fel y mae’n ymddangos, waeth pa mor anarferol yw’r enw, oherwydd gall fod yn wir mai dyma enw gwirioneddol yr ymgeisydd. Hyd yn oed os oes gennych wybodaeth bersonol nad enw go iawn yr ymgeisydd yw’r enw ar y papur enwebu, ni ellwch ei wrthod ar y sail hon.

Nid yw’r penderfyniad ynghylch addasrwydd enwau a ddefnyddir yn gyffredin yn digwydd hyd nes bod yr enwebiadau yn cau. Felly ni ddylid rhoi unrhyw arwydd ynghylch tebygolrwydd derbyn enw a ddefnyddir yn gyffredin cyn yr adeg honno.

Caiff derbyn enwebiad fel un dilys ei ddangos trwy gyhoeddi’r datganiad ynghylch y personau a enwebwyd a datganiad o bleidiau a phersonau eraill a enwebwyd. Ni ddylech anfon unrhyw lythyrau neu hysbysiadau i unrhyw ymgeisydd neu asiant yn datgan bod eu henwebiad yn ddilys, yn cynnwys p’un a yw eu henw a ddefnyddir yn gyffredin wedi cael ei dderbyn. Dim ond i’r datganiad o bersonau a enwebwyd a datganiad o bleidiau a phersonau eraill a enwebwyd, hysbysiad y bleidlais a’r papurau pleidleisio y mae’r defnydd o enwau a ddefnyddir yn gyffredin yn berthnasol iddo. Mae’n rhaid i enw gwirioneddol yr ymgeisydd ymddangos ar unrhyw ddogfennau sy’n ofynnol i ddangos enw’r ymgeisydd, fel y gwasgnod a ffurflenni costau’r ymgeisydd, a dylid defnyddio’r enw gwirioneddol wrth gyhoeddi’r canlyniadau. Fodd bynnag, os defnyddiodd yr ymgeisydd y rheol enw a ddefnyddir yn gyffredin, dylid defnyddio eu henw a ddefnyddir yn gyffredin gyda’u henw gwirioneddol wrth gyhoeddi’r canlyniad.
Cyfeiriad cartref 

Rhaid cynnwys cyfeiriad cartref yr ymgeisydd ar y papur enwebu. Cewch gynghori ymgeiswyr ac asiantiaid na chaniateir cyfeiriadau busnes. Os yw unrhyw fanylyn yn anghywir neu wedi ei hepgor, nid yw’r papur enwebu yn annilys cyn belled ag y gellir deall disgrifiad o’r lle yn gyffredin. Nid oes raid i’r cyfeiriad fod yn yr etholaeth neu ranbarth ble y dymuna’r ymgeisydd sefyll cyn belled â bod yr ymgeisydd yn cwrdd â’r meini prawf cymhwyso angenrheidiol i sefyll fel ymgeisydd. Mae gennych y pŵer i gywiro mân wallau mewn papurau enwebu megis y cyfeiriad, gweler ‘Cywiro mân wallau’ isod.
Llofnodwyr
Mae’n rhaid i bapurau enwebu ar gyfer ymgeiswyr etholaeth ac ymgeiswyr unigol sy’n sefyll fel aelodau rhanbarth gael eu llofnodi gan lofnodwr unigol. Gall y llofnodwyr fod naill ai’r ymgeisydd neu’n unigolyn arall, a rhaid iddynt ddarparu eu henw a chyfeiriad llawn.

Hefyd rhaid i restr ymgeiswyr plaid gofrestredig i fod yn aelodau rhanbarth i ranbarth neilltuol gael eu llofnodi gan lofnodwr. Gall y llofnodwyr fod naill ai’r ymgeisydd neu’n unigolyn arall, a rhaid iddynt ddarparu eu henw a chyfeiriad llawn.

Nid oes darpariaeth i ganiatáu i lofnodwr dynnu eu llofnod yn ôl o bapur enwebu unwaith y bo wedi ei dderbyn.

Ni ddylid dweud wrth unrhyw ymgeisydd eu bod wedi eu henwebu’n ddilys hyd nes y cyhoeddir y datganiad o bersonau a enwebwyd a datganiad o bleidiau a phersonau eraill a enwebwyd.

Disgrifiadau
Mae’r ddeddfwriaeth yn fanwl iawn ynghylch disgrifiadau. Gall ymgeisydd unigol ddewis peidio cael disgrifiad, neu ddefnyddio naill ai ‘Independent’ neu ‘Annibynnol’, neu’r ddau air. Fodd bynnag, os yw ymgeisydd etholaeth yn dymuno defnyddio unrhyw ddisgrifiad arall, rhaid i’r un a gynhwysir ar y papur enwebu gydymffurfio â’r rheolau a amlinellir isod.

Os yw ymgeisydd etholaeth yn dymuno cael disgrifiad heblaw am ‘Independent’ neu ‘Annibynnol’ yng Nghymru, rhaid i’r disgrifiad hwnnw gael ei awdurdodi gan blaid wleidyddol gofrestredig. Wrth gyflwyno eu papur enwebu, rhaid iddynt hefyd gyflwyno tystysgrif awdurdodi gan Swyddog Enwebu’r blaid honno(neu berson a benodwyd ganddynt i weithredu ar eu rhan). Os y llofnodir tystysgrif gan unrhyw berson heblaw’r swyddog enwebu cofrestredig, rhaid danfon awdurdodiad ysgrifenedig gan y person yn awdurdodi’r llofnodwr gwirioneddol i chi naill ai ar y pryd neu ar unrhyw adeg ymlaen llaw. Rhaid i’r dystysgrif awdurdodi gael ei danfon cyn y terfyn amser ar gyfer dosbarthu papurau enwebu.

Gall pleidiau gwleidyddol cofrestredig gofrestru hyd at 12 disgrifiad gyda’r Comisiwn. Pan fyddant yn gwneud hynny, mae’n rhaid i unrhyw ddisgrifiad a roddir ar bapur enwebu gyd-fynd yn union ag un o’r disgrifiadau a gofrestrwyd gyda’r Comisiwn neu union enw’r blaid wleidyddol gofrestredig. Os bydd plaid wleidyddol gofrestredig wedi dewis peidio â chofrestru unrhyw ddisgrifiadau, dim ond union enw’r blaid fel y mae wedi ei chofrestru gyda’r Comisiwn y gellir ei ddefnyddio.

Dylech wirio pwy yw’r Swyddog Enwebu trwy gyfeirio at gofrestr y Comisiwn o bleidiau gwleidyddol. Fodd bynnag, cyhyd â bod y person sydd wedi llofnodi’r dystysgrif yn honni mai nhw yw’r swyddog enwebu neu bod awdurdodiad ysgrifenedig a ddosbarthwyd eisoes neu a ddosberthir yn gyfoes yn nodi fod ganddynt awdurdodiad y swyddog enwebu cofrestredig, dylid derbyn y dystysgrif fel y mae’n ymddangos.

Mae’n rhaid i’r dystysgrif sy’n awdurdodi’r ymgeisydd etholaeth hefyd ddisgrifio’r disgrifiad y gall yr ymgeisydd ei ddefnyddio. Gall y dystysgrif naill ai ddatgan y gall yr ymgeisydd ddefnyddio disgrifiad cofrestredig penodol neu enw’r blaid gofrestredig, neu ddatgan y gall yr ymgeisydd ddefnyddio unrhyw ddisgrifiad a gofrestrwyd gan y blaid neu enw’r blaid. Os yw disgrifiad penodol neu enw’r blaid gofrestredig yn cael ei roi fel yr unig ddewis ar y dystysgrif awdurdodi, mae’n rhaid i hwnnw gyd-fynd â’r disgrifiad ar y papur enwebu neu bydd y papur enwebu cyfan yn annilys.

Os yw’r disgrifiad ar y dystysgrif awdurdodi yn cyd-fynd â’r papur enwebu neu os yw’r dystysgrif yn caniatáu i’r ymgeisydd ddewis y disgrifiad, dylech ymgynghori â chofrestr y Comisiwn o bleidiau gwleidyddol ac unrhyw ddisgrifiadau a gofrestrwyd o dan Adran 28A o PPERA, a geir ar wefan y Comisiwn. Mae’n rhaid i’r disgrifiad a roddir ar y papur enwebu gyd-fynd yn union â’r un a roddir ar y gofrestr o bleidiau gwleidyddol fel naill ai enw’r blaid neu un o ddisgrifiadau cofrestredig y blaid honno. Os nad yw’n cyd-fynd, bydd y papur enwebu cyfan yn annilys.

Gall ymgeisydd ddefnyddio naill ai’r fersiwn Saesneg, y fersiwn Gymraeg neu’r ddwy fersiwn naill ai o enw neu ddisgrifiad y blaid cyhyd â’u bod wedi eu cofrestru gyda’r Comisiwn. Caiff cyfieithiadau o enw’r blaid eu rhestru ar y wefan o dan ‘enw arall’ a chaiff cyfieithiadau o’r disgrifiadau eu rhestru i’r dde o’r disgrifiad o dan ‘cyfieithiad(au)’. Os nad yw’r blaid wedi cofrestru’r cyfieithiad fel ei fod yn ymddangos ar wefan y Comisiwn, yna ni ellir defnyddio cyfieithiad o unrhyw enw neu ddisgrifiad plaid.

Disgrifiadau ar y cyd
Os yw ymgeisydd etholaeth yn sefyll gan gynrychioli dwy blaid, e.e. y Blaid Lafur a’r Blaid Gydweithredol, mae angen tystysgrif awdurdodi yn nodi’r disgrifiad ar y cyd gan Swyddog Enwebu’r ddwy blaid. Yn yr enghraifft hon, mae’n rhaid i Swyddogion Enwebu’r Blaid Lafur a’r Blaid Gydweithredol (neu bersonau a awdurdodwyd ganddynt fel uchod i lofnodi ar eu rhan) gyhoeddi tystysgrifau sy’n datgan, er enghraifft, disgrifiad o ‘Ymgeisydd y Blaid Lafur a’r Blaid Gydweithredol’, ac mae’n rhaid cofrestru’r disgrifiad ar y cyd hwnnw gyda’r Comisiwn. Pan fo dwy neu fwy o bleidiau wedi cofrestru eu disgrifiad ar y cyd yn Saesneg a Chymraeg, gellir defnyddio’r disgrifiad dwyieithog hwn. Fodd bynnag, rhaid i bob defnydd o’r disgrifiad gael ei awdurdodi gan swyddogion enwebu cofrestredig y pleidiau.

Caiff disgrifiadau ar y cyd eu rhestru mewn rhan arall o’r gofrestr, tua gwaelod y dudalen gofrestru ar gyfer y blaid berthnasol, a dylech gyfeirio at hyn wrth wirio’r enwebiadau.

Mae gwefan y Comisiwn yn aml yn arddangos enw cofrestredig y blaid mewn ffordd sy’n hawdd ei chwilio, e.e. ‘Plaid [Y] Comisiwn Etholiadol’. Enw gwirioneddol y blaid mewn achosion o’r fath yw ‘Plaid y Comisiwn Etholiadol’.

Os yn ystod gwiriad anffurfiol yr ymddengys fod y papur enwebu yn cynnwys disgrifiad ar y ffurf a nodir ar y wefan, e.e. ‘Plaid [Y] Comisiwn Etholiadol’, yna dylid cynghori’r ymgeisydd/asiant i ddiwygio disgrifiad y blaid i’r ffurf gywir, yn yr achos hwn ‘Plaid y Comisiwn Etholiadol’, cyn i’r papurau gael eu cyflwyno’n ffurfiol.

Os yw’r dystysgrif awdurdodi sy’n mynd gyda’r papur enwebu hefyd yn dilyn y fformat a geir ar y wefan, e.e. ‘Plaid [Y] Comisiwn Etholiadol’, nid oes angen i chi ei diwygio, ond dylid ei darllen fel ‘Plaid y Comisiwn Etholiadol’.

Fel arall, gellwch ystyried defnyddio’r pŵer i gywiro mân wallau i ddiwygio’r papur enwebu fel ei fod yn cyd-fynd â disgrifiad neu enw’r blaid gofrestredig. Unwaith eto, ni fyddai angen diwygio’r dystysgrif a ddaw gydag ef. Dylech fod yn ofalus wrth ddefnyddio’r pŵer hwn. Ceir mwy o wybodaeth am eich pŵer i gywiro mân wallau isod.

Y penderfyniadau y mae rhaid i’r Swyddog Canlyniadau eu gwneud yng nghyswllt ymgeisydd yn defnyddio disgrifiad heblaw am ‘Independent’ ac/neu ‘Annibynnol’ yw:

· A yw’r ymgeisydd wedi ei ardystio i sefyll dros blaid wleidyddol gofrestredig drwy dystysgrif a lofnodwyd gan y Swyddog Enwebu neu rhywun a awdurdodwyd gan y Swyddog Enwebu i lofnodi’r dystysgrif?
· A yw’r disgrifiad neu enw plaid arfaethedig ar y papur enwebu a awdurdodir gan y dystysgrif awdurdodi neu a yw’r dystysgrif yn caniatáu i’r ymgeisydd ddewis unrhyw ddisgrifiad ac/neu enw’r blaid a gofrestrwyd gan y blaid gyda’r Comisiwn?

· A yw’r disgrifiad ar y papur enwebu union yr un fath â’r un a gofrestrwyd gyda’r Comisiwn neu union yr un fath ag enw’r blaid a gofrestrwyd gyda’r Comisiwn fel y gwelir ar wefan y Comisiwn www.electoralcommission.org.uk)?

Gall swyddog enwebu sefyll fel ymgeisydd. Os bydd hyn yn digwydd, gall yr ymgeisydd, fel swyddog enwebu, awdurdodi eu disgrifiad eu hun. Gall person a awdurdodwyd gan y swyddog enwebu i lofnodi tystysgrif plaid hefyd fod yn ymgeisydd a llofnodi tystysgrif ar gyfer eu henwebiad eu hunain.
Cais am arwyddlun plaid
Os gwneir cais am hynny, gall ymgeisydd plaid gofrestredig ddewis arddangos arwyddlun cofrestredig y blaid y maent yn ei chynrychioli ar y papur pleidleisio. I fod yn gymwys, mae’n rhaid bod ymgeisydd wedi defnyddio disgrifiad ar wahân i ‘Independent’ ac/neu ‘Annibynnol’. Mae’n rhaid gwneud y cais heb fod yn hwyrach na’r dyddiad cau ar gyfer enwebiadau. 

Mae’r rheolau’n berthnasol i ymgeiswyr plaid ar gyfer etholaeth neu restr plaid mewn etholiadau rhanbarthol.
Os oes gan y blaid fwy nag un arwyddlun cofrestredig, mae’n rhaid i’r cais nodi pa un y maent eisiau ei defnyddio. Os nad yw’n gwneud hynny, rhaid i chi ddewis un o arwyddluniau cofrestredig y blaid honno.
Gall yr ymgeisydd ddarparu copi eglur iawn o’r arwyddlun i’w ddefnyddio wrth argraffu’r papurau pleidleisio, neu gall ofyn i chi lawrlwytho’r arwyddlun o wefan y Comisiwn. Dylech sicrhau bod pa gopi bynnag sy’n cael ei ddefnyddio ar yr un ffurf â’r arwyddlun cofrestredig.

Dim ond un arwyddlun cofrestredig y caniateir i ymgeiswyr/pleidiau ei gael ar y papur pleidleisio, a fydd yn un o arwyddluniau cofrestredig un o’r pleidiau sydd wedi eu henwebu. Nid oes darpariaeth ar gyfer i arwyddluniau ar y cyd gael eu cofrestru gyda’r Comisiwn Etholiadol.

Cywiro mân wallau
Caniateir i chi gywiro mân wallau a wnaed ar y papurau enwebu. Cewch gywiro gwallau sy’n ymwneud â rhif etholwr person a gwallau sillafu amlwg yn ymwneud â manylion ymgeisydd neu blaid, ar unrhyw adeg cyn cyhoeddi’r datganiad ynghylch y personau (a phleidiau) a enwebwyd.

Gall delio gyda gwallau ‘amlwg’ sillafu fod yn anodd, oherwydd efallai nad yw’r hyn sy’n amlwg i un person fod felly i un arall. Fodd bynnag, os oes unrhyw eitem sydd angen bod ar bapur enwebu wedi ei hepgor yn gyfan gwbl, nid yw hyn yn wall, a dylid gwrthod y papur enwebu ar y sail nad yw’r manylion fel sy’n ofynnol gan y gyfraith.

Dylech ymarfer gofal wrth weithredu’r pŵer hwn.

Enwebiadau mewn ieithoedd eraill
Gellir cyflwyno enwebiadau yn Saesneg neu Gymraeg.

Er y gellir cyfieithu dogfennaeth arall yr etholiad i fformatau eraill yn cynnwys ieithoedd ar wahân i’r Saesneg a’r Gymraeg, dim ond yn Saesneg a Chymraeg y gellir cynhyrchu papurau enwebu a phapurau pleidleisio.

Cydsyniad yr ymgeisydd i gael ei enwebu
Nid yw ymgeisydd wedi ei enwebu’n ddilys oni bai bod eu ffurflen gydsynio yn cael ei chyflwyno hefyd erbyn diwedd y cyfnod enwebu.
Rhaid i’r cydsyniad i enwebu gynnwys datganiad nad yw’r ymgeisydd wedi ei anghymwyso rhag sefyll i’r Cynulliad Cenedlaethol.
Rhaid i’r cydsyniad:

· gael ei lofnodi a’i ddyddio gan yr ymgeisydd
· rhaid i’r dyddiad fod ar neu o fewn mis cyn y diwrnod olaf ar gyfer dosbarthu’r papurau enwebu
· gael ei dystio gan unrhyw berson arall a ddylai lofnodi’r cydsyniad a dylent hefyd gyflenwi eu henw a chyfeiriad
Mae’n rhaid dosbarthu’r cydsyniad yn y man ac mewn amser ar gyfer dosbarthu’r papurau enwebu.

Bydd ymgeisydd yn euog o arfer llwgr os bydd yn gwneud datganiad anwir yn eu cydsyniad enwebu ynghylch eu dyddiad geni neu eu cymhwysiad a’u diffyg anghymhwysiad i gael eu hethol,  gweler ‘Datganiadau anwir mewn papurau enwebu’ isod.

Ni fydd ymgeiswyr etholaeth ac ymgeiswyr unigol mewn rhanbarth yn cael eu henwebu os ydynt yn methu â chwblhau eu ffurflen enwebu’n gywir. Bydd ymgeiswyr rhestr plaid sy’n methu â chwblhau eu cydsyniad yn cael eu tynnu oddi ar y rhestr plaid, ond nid effeithir ar yr ymgeiswyr rhestr plaid neu ymgeiswyr eraill heblaw bod yr ymgeiswyr a restrir isod yn symud i fyny’r rhestr fel nad oes bylchau’n ymddangos. 

Cyfyngiadau ar ymgeisyddiaeth
Mae cyfyngiad ar ymgeisyddiaeth sy’n gwahardd bob unigolyn rhag bod yn ymgeiswyr mewn etholiadau etholaeth ar yr un pryd â bod yn gymwys i etholiad o restrau plaid.  
Golyga hyn mai dim ond naill ai’r etholiad etholaeth neu’r etholiad rhanbarth y caiff ymgeiswyr unigol eu hymladd (yn Annibynwyr a chynrychiolwyr plaid).

Datganiadau anwir mewn papurau enwebu
Mae’n drosedd i unrhyw berson yn ymwybodol gynnwys gwybodaeth anwir mewn papur enwebu. Ni chewch ymchwilio i unrhyw ddatganiad a roddir mewn papur enwebu, cydsyniad i enwebu neu dystysgrif awdurdodi. Dylech, fodd bynnag, amlygu’r angen i roi datganiadau cywir a chanlyniadau torri rheolau’r darpariaethau hynny.
Uchafswm y gosb am roi datganiad anwir ar bapur enwebu yw dirwy neu flwyddyn o garchar.

Ernesau
Er mwyn cael eu henwebu’n ddilys mae’n rhaid i ymgeiswyr etholaeth ac ymgeiswyr rhanbarthol unigol dalu ernes o £500 i chi. Mae’n rhaid talu’r swm hwn erbyn diwedd y cyfnod enwebu.

Er mwyn i restr plaid ranbarthol gael ei henwebu’n ddilys, mae angen i Swyddog Enwebu cofrestredig y blaid dalu ernes o £500 i chi. Mae’n rhaid talu’r swm hwn erbyn diwedd y cyfnod enwebu. 

Mae gennych ddisgresiwn ynglŷn â’r dull o dalu’r ernesau i chi.

Mae’n rhaid derbyn y taliad os caiff ei wneud gydag arian cyfreithlon neu ddrafft banc. Cewch hefyd dderbyn arian trwy ddull trosglwyddiad electronig os yw’r cyfleusterau ar gael.

Penderfyniad ynghylch dilysrwydd papurau enwebu
Wrth wneud penderfyniad ynghylch dilysrwydd papur enwebu, dylech anwybyddu unrhyw wybodaeth bersonol sydd gennych am unrhyw ymgeisydd ac ni ddylech gynnal ymchwiliad na gwneud ymchwil i unrhyw ymgeisydd. 

Dylech ddyfarnu’r enwebiad ar sail yr wybodaeth a roddwyd ar y papurau enwebu.

Dylech dderbyn fel mae’n ymddangos fod y person sy’n danfon papur pleidleisio yn hyn yr honnant eu bod. Nid oes darpariaeth i chi ei gwneud yn ofynnol i’r person sy’n danfon y papur enwebu ddangos dull o adnabod. Ni ddylech gychwyn ar ymchwiliad ynghylch ble mae pob ymgeisydd yn byw na holi p’un a yw’r enw a roddir gan yr ymgeisydd yn enw gwir iddynt neu’r enw y cânt eu galw yn gyffredin.

Os nad yw’r holl ddogfennaeth angenrheidiol a’r ernes ofynnol yn cael eu dosbarthu erbyn y terfyn amser, yna nid oes enwebiad wedi cael ei wneud ac felly ni ellir ei farnu’n ddilys nac yn annilys. Dim ond unwaith bydd yr holl ddogfennaeth a’r ernes wedi cael eu dosbarthu y gellwch benderfynu ar ddilysrwydd yr enwebiad.

Unwaith eich bod wedi derbyn papur enwebu, ni all yr ymgeisydd na’r blaid wneud unrhyw newidiadau iddo. Os yw ymgeisydd yn penderfynu’n ddiweddarach eu bod eisiau gwneud newidiadau, er enghraifft i’r disgrifiad, yr unig ffordd y gellir gwneud hyn yw trwy dynnu eu hymgeisyddiaeth yn ôl ac yna cyflwyno papur enwebu newydd o fewn y terfynau amser statudol.

I bapur enwebu fod yn ddilys, rhaid darparu dogfennau eraill cyn y gellir derbyn enwebiad fel un dilys;

· cydsyniad i enwebu wedi ei gwblhau’n gywir gan yr ymgeisydd 

· dogfennaeth briodol os yw ymgeisydd neu restr plaid eisiau defnyddio disgrifiad  

Tybir bod ymgeisydd wedi ei enwebu’r ddilys os yw’r Swyddog Canlyniadau wedi derbyn y canlynol cyn y terfyn amser ar gyfer dosbarthu papurau enwebu:

· Yr ernes o £500 
· Papur enwebu
· Cydsyniad i’r enwebiad
· Tystysgrif awdurdodi gan blaid os yw’r ymgeisydd yn sefyll dros blaid wleidyddol
Gwneud y penderfyniad
Unwaith y bydd papur enwebu wedi cael ei ddosbarthu’n ffurfiol, dylech wneud penderfyniad ar ei ddilysrwydd cyn gynted ag y mae’n ymarferol. Fodd bynnag, ni ddylid gwneud penderfyniadau ynghylch derbyn ceisiadau am enwau a ddefnyddir yn gyffredin a cheisiadau ar gyfer peidio â chyhoeddi cyfeiriadau cartref ymgeiswyr yn ffurfiol tan ar ôl y terfyn amser ar gyfer derbyn enwebiadau.
Ymgeiswyr etholaeth ac ymgeiswyr rhanbarth unigol
Yr unig sail sydd gennych ar gyfer dyfarnu bod papur enwebu yn annilys yw: 

· Nad yw manylion yr ymgeisydd neu’r personau sy’n llofnodi’r papur fel y maent yn ofynnol yn ôl y gyfraith
· Nad yw’r papur wedi ei lofnodi fel y mae’n ofynnol
· Nad yw’r disgrifiad (heblaw am ‘Independent’ neu ‘Annibynnol’) yn cwrdd â gofynion y ddeddfwriaeth
Dylid ystyried papur enwebu yn annilys os yw’r disgrifiad a ddefnyddir heb ei roi’n unol â’r rheolau.
Dylech argraffu copi o wefan y Comisiwn sydd yn dangos disgrifiadau ac enw’r blaid ar adeg pennu enwebiad unrhyw ymgeisydd sydd yn sefyll ar ran plaid wleidyddol. I wirio bod y papur enwebu yn cynnwys enw neu ddisgrifiad dilys y blaid, ewch i

http://registers.electoralcommission.org.uk/regulatory-issues/regpoliticialparties.cfm.

Y rhestr ranbarthol
Yr unig sail sydd gennych fel Swyddog Canlyniadau Rhanbarthol ar gyfer dyfarnu bod rhestr ranbarthol yn annilys yw:

· nad yw enw’r blaid yr un a gofrestrwyd gyda’r Comisiwn
· fod nifer yr ymgeiswyr ar y rhestr yn fwy na 12
· nad yw’r rhestr yn cynnwys datganiad ei bod wedi ei chyhoeddi gan Swyddog Enwebu’r blaid honno, neu berson a awdurdodwyd ganddynt i wneud hynny
Rhaid i’r dystysgrif awdurdodi gael ei llofnodi gan swyddog enwebu cofrestredig y blaid neu rywun sydd wedi dosbarthu awdurdodiad ysgrifenedig y gallant ei llofnodi ar eu rhan.
Rhaid i chi ddyfarnu bod enwebiad ymgeisydd ar restr plaid yn annilys a dileu enw’r ymgeisydd o’r rhestr plaid os:
· Nad yw manylion yr ymgeisydd yn y rhestr ymgeiswyr fel y maent yn ofynnol yn ôl y gyfraith
· Bod yr ymgeisydd wedi ei anghymwyso trwy RPA 1981, neu
· Nad yw’r cydsyniad i enwebu wedi ei ddosbarthu fel sy’n ofynnol gan y gyfraith
Os na ddosberthir cydsyniad i enwebu dilys, ni ddylid dileu’r ymgeisydd o’r rhestr plaid tan amser cau’r enwebiadau oherwydd dim ond ar yr adeg honno y bydd y dogfennau hynny heb eu dosbarthu fel sy’n ofynnol.

Os yw enwebiad ymgeisydd rhestr plaid yn annilys, dim ond yr ymgeisydd hwnnw sydd raid ei ddileu o’r rhestr plaid. Mae’r blaid ei hun yn parhau wedi ei henwebu’n ddilys ac mae’r holl ymgeiswyr eraill ar y rhestr islaw’r ymgeisydd a ddilëwyd yn symud i fyny’r drefn o ymgeiswyr i’r rhestr honno fel nad oes bylchau’n parhau.
Os oes amser cyn cau’r enwebiadau, gall plaid dynnu ei rhestr ranbarthol yn ôl er mwyn cywiro gwallau a fyddai’n peri i unrhyw ymgeisydd fod yn annilys trwy roi rhybudd ysgrifenedig eu bod yn tynnu’n ôl i chi. Rhaid i’r rhybudd gael ei lofnodi gan Swyddog Enwebu’r blaid, ei dystio a’i ddosbarthu i chi o fewn yr amser ac yn y lle ar gyfer dosbarthu papurau enwebu. Yna gall y blaid gyflwyno rhestr plaid newydd.
Cyfleu penderfyniad ar ddilysrwydd papurau enwebu
Dylech gysylltu ag ymgeisydd ac asiantiaid cyn gynted â phosibl os y pennir bod enwebiad yn annilys fel y gallant gael cyfle i gyflwyno set arall o bapurau enwebu cyn diwedd y cyfnod enwebu.

Rhaid i chi ddatgan fod papur enwebu wedi ei ddyfarnu’n annilys ar y papur enwebu, ysgrifennu’r rhesymau dros wrthod a’i lofnodi.

Canlyniad penderfyniadau
Unwaith eich bod wedi gwneud penderfyniad bod papur enwebu yn annilys, ni ellir ei herio yn ystod yr etholiad, er y gellir ei herio trwy ddeiseb etholiadol ar ôl yr etholiad.

Ymgeiswyr yn tynnu’n ôl 
Unwaith eich bod wedi derbyn papurau enwebu ymgeisydd etholaeth neu restr plaid, gallant ddal i dynnu’n ôl o’r etholiad os ydynt yn rhoi rhybudd i chi cyn hanner dydd ar yr ail ddiwrnod gwaith ar bymtheg cyn y diwrnod pleidleisio.

Yn achos rhestr ranbarthol, gall ymgeisydd rhanbarthol unigol dynnu’n ôl o’r etholiad drwy ddanfon rhybudd tynnu’n ôl i’r Swyddog Canlyniadau Rhanbarthol priodol cyn hanner dydd ar yr ail ddiwrnod gwaith ar bymtheg cyn y diwrnod pleidleisio. Rhaid i rybudd tynnu’n ôl i ymgeisydd rhanbarthol unigol gael ei lofnodi gan yr  ymgeisydd a’i dystio gan un person arall.

Caiff plaid wleidyddol gofrestredig hefyd dynnu’n ôl ymgeisyddiaeth unrhyw un neu’r cyfan o’r ymgeiswyr sydd wedi eu cynnwys ar restr ranbarthol y blaid honno drwy ddanfon rhybudd tynnu’n ôl i’r Swyddog Canlyniadau Rhanbarthol priodol cyn hanner dydd ar yr ail ddiwrnod gwaith ar bymtheg cyn y diwrnod pleidleisio. Rhaid i’r rhybudd gael ei lofnodi gan swyddog enwebu’r blaid.

Unwaith y bo’r terfyn amser ar gyfer tynnu’n ôl wedi mynd heibio, rhaid i enwau’r ymgeiswyr fynd ymlaen i’r bleidlais, hyd yn oed os ydynt yn newid eu meddwl wedi hynny.

Etholiad diwrthwynebiad
Etholaeth etholiad
Os mai dim ond un ymgeisydd sydd ar ôl wedi’i enwebu’n ddilys ar ôl mynd heibio’r terfyn amser ar gyfer dosbarthu’r papurau enwebu, byddwch yn datgan fod yr ymgeisydd i’w ethol ar ddatganiad o bersonau a enwebwyd. Yna rhaid i chi hysbysu’r Swyddog Canlyniadau Rhanbarthol pwy sydd wedi ei ethol.

Rhaid i chi hefyd roi eu henw i Glerc Cynulliad Cenedlaethol Cymru a rhaid i chi roi hysbysiad cyhoeddus o enw’r person a gyhoeddir wedi’i ethol.

Etholiad rhanbarthol
Unwaith y bo’r terfyn amser wedi ei gyrraedd ar gyfer cau enwebiadau a’r amser a ganiateir ar gyfer tynnu’n ôl, fod y cyfanswm o ymgeiswyr a enwebwyd yn ddilys yn cyfateb i neu’n llai na’r nifer o seddi i’r rhanbarth etholaethol, yna cyhoeddir mai’r ymgeiswyr hynny sydd wedi eu hethol a dylech hysbysu Clerc Cynulliad Cenedlaethol Cymru.
Storio’r papurau enwebu
Dylid cadw papurau enwebu am flwyddyn ar ôl y bleidlais, ond nid ydynt ar gael i’w harchwilio.
Datganiad personau a enwebwyd
Rhaid i chi gyhoeddi datganiad personau a enwebwyd ddim hwyrach na’r unfed diwrnod gwaith ar bymtheg cyn y diwrnod pleidleisio. 
Rhaid i’r datganiad o bersonau a enwebwyd i’r etholaeth ddangos y manylion fel y nodir yn fformat y Comisiwn Etholiadol ar gyfer y datganiad.
Rhaid i’r datganiad o bersonau a phleidiau a enwebwyd ar gyfer y rhanbarth ddangos y manylion fel y nodir yn fformat y Comisiwn Etholiadol ar gyfer y datganiad. 

Bydd pleidiau’n cael eu rhestru yn ôl trefn y wyddor o’u henwau, yn cael eu dilyn gan ymgeiswyr rhanbarthol unigol yn nhrefn y wyddor o’u cyfenwau.

Rhaid rhestru enwau ymgeiswyr ar y datganiad yn nhrefn y wyddor o’u cyfenwau a dyma sut y byddant yn ymddangos ar y papur pleidleisio. 
Pan fo dau neu fwy o ymgeiswyr gyda’r un cyfenw, bydd trefn y wyddor o’u henwau eraill yn penderfynu p’un o’r ymgeiswyr gaiff ei restru gyntaf. 
Os yw person wedi gofyn i ddefnyddio enw a ddefnyddir yn gyffredin ar eu papur enwebu, mae’n rhaid dangos yr enw a ddefnyddir yn gyffredin ar y datganiad, yn lle’r enw gwirioneddol.

Mae’n bwysig nodi os derbynnir cyfenw a ddefnyddir yn gyffredin, mae’n rhaid i safle ymgeisydd yn ôl trefn yr wyddor ar y datganiad ynghylch y personau a enwebwyd ac ar y papur pleidleisio gael ei nodi trwy gyfeirio at eu cyfenw a ddefnyddir yn gyffredin.

Os ydych wedi gwrthod y defnydd o unrhyw enw a ddefnyddir yn gyffredin am eich bod o’r farn ei fod yn debygol o gamarwain neu ddrysu etholwyr, neu ei fod yn anweddus neu’n dramgwyddus, dylid cyhoeddi’r enw gwirioneddol ar y datganiad ynghylch y personau a enwebwyd yn lle’r enw a ddefnyddir yn gyffredin.

Rhaid i ddatganiad o bersonau a enwebwyd hefyd gynnwys hysbysiad o’r bleidlais os oes cystadleuaeth yn yr etholiad. Os yw’r etholiad yn ddiwrthwynebiad, rhaid i’r datganiad o bersonau a enwebwyd gynnwys datganiad o’r ymgeisydd a lwyddodd i gael ei ethol.
Rhaid i chi anfon copi o’r datganiad o bersonau a enwebwyd at y Comisiwn. Dylid anfon hwn i swyddfa Caerdydd y Comisiwn Etholiadol. 
Rhaid hefyd anfon copi o unrhyw dystysgrif awdurdodi a  ddefnyddiwyd i ardystio ymgeisydd plaid at y Comisiwn. Anfonwch gopïau os gwelwch yn dda (h.y. llungopi, nid y gwreiddiol). 
Fel arall gellir anfon copi wedi’i sganio o’r dogfennau hyn i pef@electoralcommission.org.uk. 

